
LÖG 

um beitumál. 

Forseti ÍstanDs 

gjörir kunnugt: Alþingi hefur fallizt á lög þessi og ég staðfest þau með sam- 
bykki mínu: 

1. gr. 
Skipa skal þriggja manna nefnd, og er verkefni hennar að sjá um, eftir því sem 

unnt er, að ávallt sé til í öllum verstöðvum landsins næg og góð beita við eðlilegu 
verði. ' 

2. gr. 
Ríkisstjórnin skipar beitunefnd til tveggja ára í senn. Tveir nefndarmanna skulu 

skipaðir eftir tilnefningu Fiskifélags Íslands og Landssambands ísl. útvegsmanna, 
en einn án tilnefningar, og er hann formaður. 

3. gr. 
Beitunefnd skal kappkosta að hafa sem nånast samband við félagssamtök sjó- 

manna og útvegsmanna um störf þau, er nefndin hefur með höndum. Kostnaður af 
störfum beitunefndar, þar með talin laun nefndarmanna, sem ráðherra ákveður, 

skal greiðast úr ríkissjóði. 

4. gr. 
Beitunefnd skal áætla þörf landsmanna fyrir frysta beitu og kynna sér, hversu 

horfir um öflun hennar. Fiskifélag Íslands skal annast skýrslu- og upplýsinga- 
söfnun fyrir nefndina. Öllum þeim, sem hafa með höndum sölu eða geymslu á 
beitusíld, og öllum útgerðarmönnum er skylt að láta Fiskifélagi Íslands í té upp- 
lýsingar um Þbeitubirgðir, hvenær sem þess er óskað. 

5. gr. 
Ef athugun beitunefndar leiðir í ljós, að sérstök ástæða sé til að óttast beilu- 

skort, er henni heimilt, að fengnu samþykki ráðherra, að frysta eða láta frysta síld 

til beitu. 

6. gr. 
Beitunefnd er heimilt, með samþykki ráðherra, að leigja, kaupa eða byggja hús 

og tæki til síldarfrystingar og síldargeymslu í þeim tilgangi, sem um ræðir i 5. gr. 
Ríkisstjórninni heimilast að ábyrgjast fyrir hönd ríkissjóðs allt að 500 þús. 

króna lán til frystihúsa, er nefndin kaupir eða lætur byggja. 

7. gr. 
Nú lætur nefndin frysta síld til beitu, og skal hún þá seld svo vægu verði sem 

nefndin telur kleift. Útgerðarmenn og félög þeirra eiga forkaupsrétt að beitu frá 
nefndinni. Beitunefnd getur takmarkað sölu á beitu, ef henni þykir við þurfa vegna 
hættu á misskiptingu beituforðans. 

8. gr. 
Ríkisstjórninni er heimilt að veita beitunefnd ríkisábyrgð fyrir allt að 200 þús. 

kr. rekstrarfé vegna síldarfrystingar samkv. 5. gr., ef til hennar kemur. Sérstakt 

bókhald skal haldið fyrir frystihúsastarfsemina og rekstrinum hagað þannig, að 
hann svari kostnaði. Í varasjóð skal að minnsta kosti leggja 5% af “tsöluverði 
beitusíldar. 

9. gr. 
Ef beitunefnd telur nauðsynlegt, að tekinn verði upp fastur rekstur eins eða 

fleiri frystihúsa, til þess að tryggja næga, góða beitu við sanngjörnu verði, þá skal 
hún, ef hún telur það betur fara, beita sér fyrir almennum samtökum meðal út- 
vegsmanna og hlutarmanna, um að þeir myndi með sér félag, sem hafi rekstur slíkra 
húsa með höndum. 

Nú er stofnað til slíkra félagssamtaka á samvinnugrundvelli og félagið opið 
fyrir alla fiskimenn og útvegsmenn, og skal því félagi þá afhent frystihús beitu- 
nefndar með kostnaðarverði, enda sé stofnsamningur þess og samþykktir staðfest 
af ráðherra. 

10. gr. 
Óheimilt er að selja frysta síld til beitu, nema hún hafi verið metin af beitu- 

malsmanni og voltorð hans fylgi um, að beitan sé góð og óskemmd vara og að henni 
fylgi ekki meiri klaki en þörf krefur. 

11. gr. 
Lögreglustjóri skipar beitumatsmenn, einn eða fleiri á hverjum stað, eftir til- 

lögum beitunefndar. Beitumatsmenn annast starf það, sem þeim er falið með lögum 
þessum, samkv. nánari reglum, er ráðherra setur, að fengnum tillögum beitunefndar. 
Beitumatsmenn skulu, áður en þeir taka til starfa, undirrita drengskaparheit um, 
að þeir vilji vinna störf sín vel og samvizkusamlega og fara eftir settum reglum 
um matið. 

Kaup beitumatsmanna ákveður ráðherra að fengnum tillögum beitunefndar, en 
þeir greiða kaupið, sem sildina selja. 

Beitumatsmenn mega ekki þiggja neina aukaþóknun eða hlunnindi hjá þeim, sem 
þeir meta fyrir, né vera þeim á þann hátt háðir, að ætla mætti þá hlutdræga í matinu. 

12. gr. 
Beitunefnd er heimilt að ákveða hámarksverð á frosinni beitu, enn fremur 

hámark frystigjalds á beitu, geymslugjalds á beitu og geymslugjalds á beittri línu. 
Brot gegn verðlagsákvörðunum nefndarinnar varða sektum, allt að 50000 kr., 

auk þess sem allur óleyfilegur söluhagnaður skal gerður upptækur. 

13. gr. 
Rekstur sá, er beitunefnd annast samkvæmt lögum þessum, er undanþeginn 

útsvari og tekju- og eignarskatti. 

14. gr. 
Brot á lögum þessum eða reglum, sem settar verða samkv. þeim, varða sektum 

allt að 10000 kr. 
Fara skal með mál út af brotum á lögum þessum að hætti opinberra mála. 

15. gr. 

Lög þessi öðlast þegar gildi. 

Gjört á Bessastöðum, í. maí 1946. 

Sveinn Björnsson. 

(L. S.)   
Áki Jakobsson.


